
Incumbensa Holzinger-Loretz concernent la controlla da la restricziun dal dretg dals medis da consegnar sezs 

medicaments en il chantun 

Sin mia dumonda concernent il connex tranter la restricziun dal dretg dals medis da consegnar sezs medicaments e la 
mancanza da medis da chasa en il chantun ha la regenza respundì il settember 2014 ch'ella resguardia las consequenzas da la 

restricziun dal dretg dals medis da consegnar sezs medicaments sin il dumber da medis da chasa en il chantun sco plitgunsch 
minimas. Praticas da medias e da medis da chasa che na chattian nagina successiun sajan per ordinari situadas en territoris, 

nua che l'autodispensaziun na saja betg restrenschida. Sin basa da l'evaluaziun dal resultat da la consultaziun da l'onn 2010 è la 
regenza partida dal fatg che l'aboliziun da la restricziun da l'autodispensaziun tras las medias ed ils medis, ch'è reglada en la 

lescha da sanadad, na chattia betg ina maioritad. Senza incarica dal cussegl grond n'ha la regenza perquai vesì nagins motivs 
d'al suttametter in sboz per abolir en la lescha da sanadad la restricziun dal dretg dals medis da consegnar sezs medicaments. 

Questa analisa da la regenza po esser stada correcta l'onn 2014. 

En il fratemp è la situaziun però daventada pli acuta. Schizunt a Cuira ed ad auters lieus attractivs senza dretg dals medis da 

consegnar sezs medicaments sa laschan chattar adina main savens regulaziuns per la successiun da medias e da medis che 
smettan cun lur activitad professiunala per motivs da vegliadetgna. Quai vala er per la tschertga da partenaris per la 

collavuraziun en praticas cuminaivlas modernas. Sco motiv per quai vegn numnà tranter auter il dretg dals medis da consegnar 
sezs medicaments (dretg d'autodispensaziun) ch'è restrenschì en il chantun. La pussaivladad da l'autodispensaziun che manca 

vala sco in dischavantatg da concurrenza considerabel per recrutar medis da chasa en noss chantun. 

Las sutsegnadras ed ils sutsegnaders incumbenseschan la regenza da sclerir da nov la situaziun concernent l'aboliziun da la 

restricziun dal dretg dals medis da consegnar sezs medicaments. 

